
JÓLIN OG NETIÐ

Gott að hafa í huga



Börn og ungmenni eru meira í tækjum og á netinu þegar
skólinn er í fríi. Verum meðvituð um heilsu þeirra þegar þau
nota tækin og hjálpum þeim að skapa jafnvægi um jólin með
útiveru, föndri og annarri samveru. 

Pössum upp á hvernig barninu líður.

Er barnið búið að fá hreyfingu í dag?
Er barnið vel nært?
Hefur barnið sofið vel?
Hefur barnið hitt vini eða fjölskyldu fyrir utan netið?

Spurðu barnið út í netdaginn, hvað það er að gera og við hverja það er
að spjalla á netinu. Ræðum netöryggi við börnin og hvetjum þau til að
láta okkur vita ef þau lenda í erfiðleikum.

FRÍIÐ

Munum líka að við foreldrar þurfum að passa að
sleppa ekki tökunum þó það sé mikið að gera í
jólastússi í desember.



Mörg börn og ungmenni setja tæki á óskalistann fyrir jólin.

Hugum að því að það eru ekki einungis símar og tölvur sem tengjast
netinu, heldur líka hlutir eins og sýndarveruleikagleraugu, vélmenni,
úr og jafnvel tuskudýr. Pössum upp á persónulegar upplýsingar og
stillum leikföng sem tengjast netinu svo börnin okkar séu örugg.

Ef gefa á nýtt tæki eins og snjallsíma í jólagjöf, þá getur verið sniðugt
að setja tækið upp áður en því er pakkað inn. Setjið inn öpp sem er í
lagi að nota og takið önnur út. Gott er að skoða umsagnir um leiki og
forrit áður þau eru sett í síma barnsins. Tengið síur og lagið
öryggisstillingar. 

Kennið barninu umgengni við tækið og farið yfir netöryggi og hegðun
á netinu. 

Fylgist með hvað barnið er að gera á netinu og setjið reglur og mörk í
upphafi. 

NÝ TÆKI



Margir spila tölvuleiki yfir jólin og kannski leynast einn eða tveir
nýir í pökkunum.

Virðum aldurstakmörk í tölvuleikjum og gefum leiki sem henta
aldri barnanna. Munum líka að virða aldurstakmörk þegar kemur
að yngri systkinum, að þau séu ekki að spila leiki fyrir eldri þó svo
að eldra systkini hafi fengið nýjan leik.

Í mörgum leikjum er hægt að hafa samskipti við aðra og því geta
tölvuleikir verið samfélagsmiðill. Fylgjast þarf með samskiptum,
hvað börnin eru að gera og við hverja þau eru að tala í
tölvuleikjunum.

Spilum með börnunum - jólin eru tími samveru. Það getur verið
mjög gaman og valdeflandi fyrir barn að kenna foreldri sínu á
leikina. Með þessari samveru nær foreldri líka miklu betur utan
um notkun barnsins.

TÖLVULEIKIR



Takið smá fjölskyldufund og ræðið viðmið og reglur í sambandi
við tækin og netið í kringum jólin. 

Það getur verið gott að búa til reglur sem skapa jafnvægi í lífi
barnanna, reglur um skjálausar stundir og reglur um ný tæki.
Forgangsraðið skjálausum stundum sem skapa minningar og
styrkja fjölskylduböndin, til dæmis að skreyta, baka eða spila.

Það getur líka verið gott að hafa einhverjar reglur um tækin
þegar farið er í jólaboð eða ef slíkt boð er haldið heima hjá
ykkur. Ræðið um skjálaus svæði, eins og matarborðið.

FJÖLSKYLDUREGLUR



Gleymum ekki friðhelgi einkalífs barnanna okkar yfir hátíðirnar.
Biðjum þau um leyfi áður en við setjum myndir af þeim á
samfélagsmiðla. Það er líka til fyrirmyndar fyrir börnin sem eru að
læra að vera góðir stafrænir borgarar. 

Skoðum hversu miklu við erum að deila í raun og veru um börnin
okkar. Getur hver sem er kíkt á síðuna okkar á Facebook og
Instagram og skoðað það sem við setjum inn? 

Gleymum ekki fallegu litlu augnablikunum af því við þurfum að
taka allt upp fyrir samfélagsmiðla.

FRIÐHELGI EINKALÍFS



Við eigum eftir að upplifa mikinn
samanburð á samfélagsmiðlum um jólin. 

Minnum okkur og börnin okkar á að við sjáum aldrei heildarmyndina.
Oftast deilir fólk bara því góða og skemmtilega með öðrum á
samfélagsmiðlum.

Börn og ungmenni munu deila hverju þau fá í jólagjöf. Ræðum við
þau um þakklætið og samveruna - og að hamingjan er ekki mæld í
dýrum gjöfum. Hrósið börnunum fyrir það jákvæða og bendið þeim á
allt það góða sem þau eiga. 

Hvetjið börnin til að skapa jafnvægi í veru sinni á samfélagsmiðlum
og fylgja þeim sem láta þeim líða vel.

SAMANBURÐUR



GLEÐILEG JÓL!


